
Монгол Улсын Их Хурлын 2020 оны хаврын ээлжит чуулганы
 Аюулгүй байдал, гадаад бодлогын байнгын хорооны 

5 дугаар сарын 13-ны өдөр /Лхагва гараг/-ийн 
хуралдааны товч тэмдэглэл

Аюулгүй байдал, гадаад бодлогын байнгын хорооны дарга Т.Аюурсайхан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 15 цаг 30 минутад Төрийн ордны “Жанжин Д.Сүхбаатар” танхимд эхлэв. 

 
Эмнэлгийн чөлөөтэй: О.Содбилэг;

Тасалсан: О.Баасанхүү, С.Батболд, Б.Бат-Эрдэнэ, Б.Наранхүү, Н.Оюундарь, Б.Энх-Амгалан. 

Нэг.Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2020.05.05-ны өдөр ирүүлсэн, эцсийн хэлэлцүүлэг/
Хэлэлцэж буй асуудалтай холбогдуулан Засгийн газрын Хэрэг эрхлэх газрын Тэргүүн дэд дарга Б.Ганбат, мөн газрын Хууль, эрх зүйн газрын дарга Н.Мягмар, Төрийн тусгай хамгаалалтын газрын дарга П.Батаа, мөн газрын Захиргаа, хүний нөөцийн хэлтсийн дарга Т.Батбилэг, ахлах ажилтан Э.Ариунаа, Тагнуулын ерөнхий газрын Захиргаа, эрх зүйн хэлтсийн дарга Б.Нармандах, мөн газрын Төрийн нууцын хэлтсийн дарга С.Сэргэлэн, хэлтсийн дарга Б.Батбаяр нар оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Баярсайхан, Б.Гандиймаа нар байлцав. 

Төслийг эцсийн хэлэлцүүлэгт бэлтгэсэн талаар танилцуулгыг Аюулгүй байдал, гадаад бодлогын байнгын хорооны дарга Т.Аюурсайхан танилцуулав. 

Танилцуулгатай холбогдуулан Улсын Их Хурлын гишүүн Ж.Энхбаярын тавьсан асуултад Төрийн тусгай хамгаалалтын газрын дарга П.Батаа хариулж, тайлбар хийв.
Нэгдсэн хуралдааны эцсийн хэлэлцүүлэгт бэлтгэх явцад төслийн зарим зүйл, заалт хоорондоо, зөрчилдсөн учир санал хураалт явуулав.
Т.Аюурсайхан: Улсын Их Хурлын гишүүн Х.Нямбаатарын гаргасан, Төслийн 3 дугаар зүйлийн 4 дэх заалт буюу 18 дугаар зүйлийн 1-д “хангана” гэснийг “хангаж, шаардлагатай бусад дэмжлэг туслалцаа үзүүлнэ.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн:
   8

Татгалзсан: 

   3


Бүгд:


 11

72.7 хувь буюу /2/3-оор/ санал дэмжигдлээ.

Байнгын хорооноос гарах танилцуулгыг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов. 


Уг асуудлыг 15 цаг 43 минутад хэлэлцэж дуусав.
Хоёр.“Газрыг улсын тусгай хэрэгцээнд авах, тусгай хэрэгцээнээс гаргах тухай” Улсын Их Хурлын тогтоолын төсөл /Засгийн газар 2020.05.12-ны өдөр өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан Улсын Их Хурлын гишүүн, Гадаад харилцааны сайд Д.Цогтбаатар, Улсын Их Хурлын гишүүн Барилга, хот байгуулалтын сайд Х.Баделхан, Гадаад харилцааны яамны Төрийн захиргааны удирдлагын газрын захирал Н.Анхбаяр, Барилга, хот байгуулалтын яамны Хот байгуулалт, газрын харилцааны бодлогын хэрэгжилтийг зохицуулах газрын дарга Б.Гүнболд, Газар зохион байгуулалт, геодези, зураг зүйн газрын Газар зохион байгуулалтын хэлтсийн дарга Ж.Батсайхан нар оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Баярсайхан, Б.Гандиймаа нар байлцав. 

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав. 
Улсын Их Хурлын гишүүн Х.Баделхан тогтоолын төслийг анхны хэлэлцүүлгээр батлах нь зүйтэй гэсэн горимын санал гаргав. 

Т.Аюурсайхан: Улсын Их Хурлын гишүүн Х.Баделханы гаргасан, тогтоолын төслийг анхны хэлэлцүүлгээр батлах нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн:
   5

Татгалзсан: 

   5

Бүгд:

50.0 хувийн саналаар горимын санал дэмжигдсэнгүй. 
Улсын Их Хурлын гишүүн Х.Баделханы дэмжсэн санал техникийн саатлын улмаас эсрэг гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.

Т.Аюурсайхан: Улсын Их Хурлын гишүүн Х.Баделханы гаргасан горимын саналыг дэмжье гэсэн санал хураалт явуулъя.

Зөвшөөрсөн 
  6
Татгалзсан

  4
Бүгд


10

60.0 хувийн саналаар горимын санал дэмжигдлээ. 

  
Т.Аюурсайхан: Дээрх саналыг дэмжье гэсэн санал хураалтыг дахин явуулъя.


Зөвшөөрсөн

  6


Татгалзсан

  4


Бүгд                         10


60.0 хувийн саналаар дэмжигдлээ.

Т.Аюурсайхан: “Газрыг улсын тусгай хэрэгцээнд авах, тусгай хэрэгцээнээс гаргах тухай” Улсын Их Хурлын тогтоолын төслийг чуулганы нэгдсэн хуралдаанд оруулж, анхны хэлэлцүүлгээр батлуулахыг дэмжье гэсэн санал хураалт явуулъя.


Зөвшөөрсөн:
   6
 
Татгалзсан:

   4


Бүгд:

58.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Цогзолмаа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 48 минутад хэлэлцэж дуусав.
Гурав.“Ажлын хэсэг байгуулах тухай” Байнгын хорооны тогтоолын төсөл  
Батлан хамгаалах салбарт Улсын Их Хурлаас баталсан хууль, тогтоол бусад Улсын Их Хурлын шийдвэрүүдийн хэрэгжилтийг хянах, санал, дүгнэлт гаргах үүрэг бүхий ажлын хэсгийн ахлагчаар Улсын Их Хурлын гишүүн Ж.Энхбаярыг томилохоор тогтов. 
Уг асуудлыг 15 цаг 52 минутад хэлэлцэж дуусав.
Дөрөв.“Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах санхүүгийн хэлэлцээр” соёрхон батлах тухай хуулийн төсөл /Засгийн газар 2020.05.13-ны өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Сангийн дэд сайд Х.Булгантуяа, Сангийн яамны Хөгжлийн санхүүжилтийн газрын мэргэжилтэн Ц.Мөнхдэлгэр нар оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Баярсайхан, Б.Гандиймаа нар байлцав. 

Хуулийн төслийн талаар Гадаад харилцааны сайд Д.Цогтбаатар танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
Т.Аюурсайхан: “Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах санхүүгийн хэлэлцээр” соёрхон батлах тухай хуулийн төслийг дэмжье гэсэн санал хураалт явуулъя.


Зөвшөөрсөн:
   7
 
Татгалзсан:

   3

Бүгд:


 10

70.0 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 31 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 16 цаг 01 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД 

БОДЛОГЫН БАЙНГЫН


ХОРООНЫ ДАРГА                                                             Т.АЮУРСАЙХАН

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         Д.УЯНГА
МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

5 ДУГААР САРЫН 13-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Т.Аюурсайхан: Байнгын хорооны гишүүд ирцэд орсон гишүүд танхимдаа хүрэлцэн ирээрэй. Нийт дөрвөн асуудал байгаа. Дөрвөн асуудал байгаа.

Нэгдүгээр асуудал. Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүд эцсийн хэлэлцүүлэг.

Хоёрдугаар асуудал Газрыг улсын тусгай хэрэгцээнд авах, тусгай хэрэгцээнээс гаргах тухай Улсын Их Хурлын тогтоолын төсөл анхны хэлэлцүүлэг.

Гуравдугаар асуудал олон улсын гэрээнд цахим харилцааг ашиглах тухай Нэгдсэн Үндэстний Байгууллагын конвенцыг соёрхон батлах тухай хуулийн төсөл.

 Дөрөвдүгээр асуудал Монгол Улсын Засгийн газар Францын засгийн газар хоорондын хэлэлцээрийг соёрхон батлах тухай хуулийн төсөл. Ийм дөрвөн асуудал өнөөдрийн Байнгын хороогоор хэлэлцэхээр байгаа. Асуудлууд ажлын хэсгүүдэд бэлэн хүрэлцэн ирсэн байна. Гишүүд ирцдээ орсон гишүүд танхимдаа орж ирээрэй.

Нэг.Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүд.

Ажлын хэсгийг оруулаарай. Засгийн газрын Хэрэг эрхлэх газрын тэргүүн дэд дарга Ганбат оруулаарай. Хууль, эрх зүйн газрын дарга Мягмар оруулаарай, Төрийн тусгай хамгаалалтын газрын дарга Батаа, Тагнуулын ерөнхий газрын захиргаа, эрх зүйн хэлтсийн дарга Нармандах, Төрийн тусгай хамгаалалтын газрын Захиргаа хүний нөөцийн хэлтсийн дарга Батбилэг, Төрийн тусгай хамгаалалтын газрын ахлах ажилтан Ариунаа. Байнгын орооны танилцуулга хаана байна вэ? Байраа эзлээрэй. Гишүүд танхимдаа хүрэлцэн ирээрэй. Ирц бүрдсэн байна шүү.

Аюулгүй байдал, гадаад бодлогын байнгын хорооны гишүүдийн ирц бүрдсэн тул хоёр мянга хорин оны тавдугаар сарын арван гуравны өдрийн хуралдаан нээснийг мэдэгдье. Ингээд дөрвөн асуудлаа танилцуулсан байгаа. 
Нэгдүгээр асуудал.Төрийн тусгай хамгаалалтын тухай хуульд нэмэлт өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүд эцсийн хэлэлцүүлэг. Ажлын хэсгийг сайд танилцуулсан байгаа. Эцсийн хэлэлцүүлэгт бэлтгэсэн талаарх Байнгын хорооны танилцуулгыг танилцуулъя.

Байнгын хорооны эрхэм гишүүдээ,

Монгол Улсын Засгийн газраас хоёр мянга хорин оны тавдугаар сарын тавны өдөр Улсын Их Хуралд өргөн мэдүүлсэн Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүдийн анхны хэлэлцүүлгийг Улсын Их Хурал хоёр мянга хорин оны тавдугаар сарын арван гурваны өдрийн нэгдсэн хуралдаанаар хэлэлцэж төслийг эцсийн хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ. Байнгын хорооны хоёр мянга хорин оны тавдугаар сарын арван гуравны өдрийн хуралдаанаар Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүдээ эцсийн хэлэлцүүлэгт хийхэд бэлэн болгож, төслийн агуулга, зарчмыг алдагдуулахгүйгээр үг хэллэг, бүтцийн шинжтэй засварыг төсөлд тусгасан бөгөөд нэгдсэн хуралдааны анхны хэлэлцүүлгээр олонхын дэмжлэг авсан саналыг төсөлд нэмж тусган эцсийн хувилбарын төслийг бэлтгэлээ.

Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүдийн эцсийн хуулбар төслийг эцсийн хэлэлцүүлэгт бэлтгэсэн талаарх танилцуулгыг бэлтгэх нь та бүхэнд тараасан болно. Байнгын хорооны эрхэм гишүүдээ хууль тогтоолын төслүүдийг Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл хамт өргөн мэдүүлсэн Монгол Улсын Засгийн Газрын тухай хуульд нэмэлт, өөрчлөлт оруулах тухай, Монгол улсын ерөнхийлөгчийн тухай хуульд өөрчлөлт оруулах тухай, Монгол Улсын Их Хурлын тухай хуульд өөрчлөлт оруулах тухай, Төрийн албаны тухай хуульд нэмэлт оруулах тухай, Төрийн болон албаны нууцын тухай хуульд нэмэлт оруулах тухай, Гүйцэтгэх ажлын тухай хуульд нэмэлт оруулах тухай, Цэргийн алба хаагчийн тэтгэвэр тэтгэмжийн тухай хуульд нэмэлт оруулах тухай, Галт зэвсгийн тухай хуульд нэмэлт оруулах тухай, Эрдэнэсийн сангийн тухай хуульд өөрчлөлт оруулах тухай, Нэмэгдсэн өртгийн албан татварын тухай хуульд нэмэлт оруулах тухай, Үй олноор хөнөөх зэвсэг дэлгэрүүлэх болон терроризмтой тэмцэх тухай хуульд нэмэлт, өөрчлөлт оруулж нэмэлт оруулах тухай, Мэдээллийн ил тод байдал ба мэдээлэл авах эрхийн тухай хуульд нэмэлт оруулах тухай, Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд болон Тогтоолын хавсралтад нэмэлт өөрчлөлт оруулах тухай Улсын Их Хурлын тогтоолын төслийн эцсийн хувилбарын төсөл эцсийн хэлэлцүүлэгт бэлтгэсэн тухай Байнгын хорооны танилцуулгыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Хууль тогтоолын төсөлтэй холбогдуулан асуулт асуух гишүүд байвал нэрээ өгье. Алга байна. Энхбаяр гишүүнээр тасаллаа. Энхбаяр гишүүн.

Ж.Энхбаяр: Төрийн тусгай хамгаалалтын тухай хууль гээд энэ байгууллагын статусыг одоо шинэчлэх ийм том хууль үндсэндээ эцсийн хэлэлцүүлэгтээ шилжиж байна. Ажлын хэсгээс асуулт байна. Батаа хурандаагаас асуулт байна. Аль аль нь хариулаарай. Маш богино хугацаанд энэ хуулийн төсөл батлагдаж байна. Тэгэхээр эцсийн хэлэлцүүлэг одоо эцсийн одоо өөрчлөлт оруулах цэг тасал нэмэх одоо сүүлийн бололцоо. Тэгэхээр ямар нэгэн өөр зүйл алдаа дутуу санасан орхигдуулсан зүйл байвал одоо л нэг хийх бол одоо боломж байна. 
Тэгэхээр нэг бүрэн сайн харсан биз. Хариуцлагатай. Энэ бол үнэхээр хариуцлагатай хандахгүй бол болохгүй салбар асуудал байгаа. Тэгэхээр ямар нэгэн одоо хариуцлагыг бас та бүгд бас өөрсдөө хүлээх учиртай. Тэгэхээр ажлын хэсгийн дарга Батаа хурандаа хоёр нэг хариулт хэлээч. Болсон уу?

Т.Аюурсайхан: Хоёрдугаар микрофон дээр Батаа дарга харуулъя.

П.Батаа: Төрийн тусгай хамгаалалтын газрын дарга хурандаа Батаа илтгэж байна. Хуулийн төслийг өдийг хүртэл дэмжиж бас боловсруулахад дэмжлэг үзүүлж явж байгаа Байнгын хорооны дарга эрхэм гишүүддээ маш их баярлалаа. Хуулийн төсөл хэлэлцэх явцад нэг зүйл дээр бас тодорхой зарим нэгэн заалт дутуу бичигдсэн байна гэж үзэж бид нар Байнгын хорооны ажлын хэсгийн даргад хандчихсан байгаа. Тэгээд ажлын хэсгийн дарга энэ тухай танилцуулж өгнө үү. Яагаад гэхээр энэ би өөрөө бас танилцуулчихъя. Тагнуулын байгууллагын төрийн тусгай хамгаалалтын газрын тухай хуулийн арван наймдугаар зүйл дээр тагнуулын байгууллагын үүргийг тодорхойлж өгсөн. Тэр тодорхойлолтын нэгдүгээр заалт дээр мэдээ мэдээллээр хангана гээд энэ одоо юун дээр төсөл дээрээ явж байгаа.

Анх бид нарын оруулж ирсэн одоо мөрдөгдөж байгаа хуулийнхаа хүрээнд мэдээ мэдээллээр хангаж шаардлагатай бусад дэмжлэг туслалцаа үзүүлнэ гэж байдаг. Юм. Тэгээд энийгээ бид нар цааш нь яг энэ хэвээр нь хадгалж явуулах бас саналтай байна. Тэгээд ажлын хэсгийн дарга энэ дээр бас тодорхой тайлбар өгөх байх гэж хүсэж байна. 
Т.Аюурсайхан: Тийм ээ тийм. Төсөлтэй холбогдуулан үг хэлэх гишүүд байвал нэрээ өгье. Алга байна. Одоо зарчмын зөрүүтэй саналын томьёолол нэг гарсан. Уншиж танилцуулъя. Энийгээ танилцуулаад л тэгээд санал хураачих шүү дээ. Гуравны хоёроороо. Тийм тэрүүгээр л явна шүү дээ. Тэгээд яагаад гэвэл юунаас чиглэл өгөөгүй шүү дээ. Тийм. Лүндээжанцан дарга нөгөө санал хураахад дуудаарай гэсэн дуудаж байгаа юм. Тэгээд хэн Болд гишүүнийг дуудаарай. Тусгай юуны дэд хорооны хуралтай санал хураалтад хүрэлцэн ирнэ гэсэн. Саналыг танилцуулъя.

Төслийн гуравдугаар зүйлийн дөрөв дэх заалт буюу арван найм дугаар зүйлийн нэгд хангана гэснийг хангаж шаардлагатай бусад дэмжлэг туслалцаа үзүүлнэ гэж өөрчлөх, санал гаргасан Улсын Их Хурлын гишүүн Хишгээгийн Нямбаатар. Саналаа тайлбарлах уу. Энэ бол сая Батаа дарга хэлсэн. Ер нь бол тагнуулын байгууллага зөвхөн мэдээллээр хангаад зогсохгүй, мэдээллийг хангаж шаардлагатай бусад дэмжлэг туслалцаа үзүүлнэ. Энэ хамтын ажиллагааны бас нь механизмыг нь оруулж өгөхгүй бол бас болохгүй. Бид нар одоо тусдаа тагнуулын байгууллагаас бие дааж агентлаг байгуулаад яаж одоо зохих одоо өмнө нь явж байсан үйл ажиллагаа явах юм бэ гэдгийг чинь одоо гол энэ хамтын ажиллагааны механизм нь байгаа л даа. Тийм ээ. Дэмжье гэдэг томьёоллоор санал хураачихъя. Дэмжье. Санал хураалтад арван нэгэн гишүүн оролцож найман гишүүн дэмжиж 72,7 хувийн саналаар дэмжигдлээ. Болно тэг. 

Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоолын төслүүдийн эцсийн хэлэлцүүлгийг хийж дууслаа. Ингээд хууль тогтоомжийн хэрэгжилтийг хангаж ажиллах тал дээр онцгой хариуцлагатай ажиллаарай гэдгийг захья. Байнгын хорооны хуралдаан чуулганы нэгдсэн хуралдаан дээр гишүүдийн гаргасан санал анхааруулсан анхаарлыг одоо үйл ажиллагаандаа тусгаж, хэрэгжүүлэх чиглэлээр бас онцгой анхаараарай. Ингээд хуулийн хэрэгжилтийн талаарх энэ явцын талаар Байнгын хороонд одоо тогтмол албан ёсны албан тоотоор мэдээлэл явуулаарай гэдгийг одоо үүрэг болох гэж байна.

Улсын Их Хурлын чуулганы нэгдсэн хуралдаанд танилцуулгыг ажлын хэсгийн ахлагч Хишгээгийн Нямбаатар гишүүн танилцуулахаар томилж байна. Нөгөө нэг ажил хэсгийг үү? Дараагийн асуудалдаа оръё. Ажлын хэсэгт баярлалаа.

Хоёр.Газрыг улсын тусгай хэрэгцээнд авах, тусгай хэрэгцээнээс гаргах тухай Улсын Их Хурлын тогтоолын төслийн анхны хэлэлцүүлэг.

 Ажлын хэсэг Гадаад харилцааны сайд Цогтбаатар хүрэлцэн ирсэн байна. Төрийн захиргааны удирдлагын газрын захирал Анхбаяр оруулаарай. Барилга хот байгуулалтын яамнаас Баделхан сайд хүрэлцэн ирсэн байна. Хот байгуулалт газрын харилцааны бодлогын хэрэгжилтийг зохицуулах газрын дарга Гүнболд, Газар зохион байгуулалт, геодези, зурагзүйн газрын хэлтсийн дарга Батсайхан. Тогтоолын төсөлтэй холбогдуулан асуулт асуух гишүүдийн байвал нэрээ өгье. Алга байна. Зарчмын зөрүүтэй саналууд бол байхгүй байна. Баделхан гишүүн та горимын санал гаргах гээд байгаа юм биш үү? Баделхан гишүүнд микрофон өгье.

Х.Баделхан: Баярлалаа. Энэ зарчмын зөрүүтэй санал байхгүй учраас анхны хэлэлцүүлгээр баталъя гэсэн тийм санал оруулж байна. Горимын санал оруулж байна. 
Т.Аюурсайхан: Анхны хэлэлцүүлгээр нь баталъя гэсэн Баделхан гишүүний горимын саналыг дэмжье гэсэн томьёоллоор санал хураая. Зарчмын зөрүүтэй саналууд гараагүй болно. Санал хураалт дэмжье. Баделхан сайд та өөрөө дэмжээгүй байна шүү дээ. Та юу яая, санал хураалтад арван гишүүн оролцож тавин хувийн саналаар дэмжигдсэнгүй. Та үг авах юм уу, горимын санал. Баделхан сайд.

Х.Баделхан: Энэ саналыг хүчингүй болгоод дахиад санал хураагаад өгөөч гэж сая би дарсан чинь миний санал ороогүй.

Т.Аюурсайхан: Ойлголоо. Саяын санал хураалтыг хүчингүй болгоё гэдэг горимын саналыг дэмжье гэдэг томьёоллоор санал хураалт явуулъя. Дэмжье. Санал хураалтад арван гишүүн оролцож жаран хувийн саналаар дэмжигдэж санал хураалт хүчингүй боллоо. За одоо дахиж анхны хэлэлцүүлгээр нь одоо батлах горимын саналыг дэмжье гэсэн томьёоллоор санал хураалт явуулъя. Санал хураалт. Санал хураалт арван гишүүн оролцогч жаран хувийн саналаар дэмжигдлээ. Горимын санал дэмжигдсэн учраас чуулганы нэгдсэн хуралдаанд оруулж Газрыг улсын тусгай хэрэгцээнд авах, тусгай хэрэгцээнээс гаргах тухай Улсын Их Хурлын тогтоолын төслийг анхны хэлэлцүүлгээр нь батлуулахыг дэмжье гэсэн томьёоллоор санал хураалт явуулна. Бас санал хураалт. Санал хураалтад арван гишүүн оролцож зургаан гишүүн дэмжиж жаран хувийн саналаар дэмжигдлээ.

Газрыг улсын тусгай хэрэгцээнд авах тусгай хэрэгцээнээс гаргах тухай Улсын Их Хурлын тогтоолын төслийн анхны хэлэлцүүлгийг явуулж дууслаа. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэхээр Цогзолмаа гишүүнийг томилж байна. Дараагийн асуудалдаа оръё. Олон улсын, нөгөө тэр чинь байгаа шүү дээ. Тийм ээ. Гуравдугаар асуудал бэлэн болж байна. 
Гурав.За ямар ч байсан материалыг нь тарааж байх хооронд нэг ажлын хэсэг байгуулъя.

Байнгын хорооны зүгээс энэ дөрвөн жилийн хугацаанд батлан хамгаалахын салбартай холбогдуулаад бодлого шинэчлэлийн энэ одоо томоохон зорилтыг биелүүлэх дээр онцгой анхаарч ажиллалаа. Хууль тогтоомжийг нь одоо иж бүрэн одоо шинэчлэх өөрчлөх, нэмэх энэ асуудлуудыг хэлэлцэн шийдвэрлэсэн байгаа.

Тэгэхээр энэ дөрвөн жилийн хугацаанд Байнгын хорооны зүгээс бас ажлын хэсгүүд гарсан. Ажлын хэсгүүд бас амжилттай үйл ажиллагаагаа явуулсан, газар дээр нь ажилласан. Ингээд энэ дөрвөн жилийн хугацаанд одоо энэ батлан хамгаалах салбартай холбогдуулж Улсын Их Хурлаас баталсан хууль бусад шийдвэрүүдийн хэрэгжилтэд бас хяналт тавьж санал, дүгнэлт гаргах шаардлагатай гэж үзэж байгаа. Тийм учраас энэ батлан хамгаалах салбарт Улсын Их Хурлаас баталсан хууль, тогтоол бусад Улсын Их Хурлын шийдвэрүүдийн хэрэгжилтийг хянах, санал, дүгнэлт гаргах үүрэг бүхий ажлын хэсгийг бас гаргаж Байнгын хорооноосоо гаргаж ингэж Байнгын хороо Улсын Их Хурал дээр танилцуулах нь зүйтэй гэж үзэж байгаа. Гишүүдэд ямар саналтай байна. Гишүүд дэмжиж байгаа учраас энэ ажлын хэсгийг Жадамбын Энхбаяр гишүүнээр ахлуулж байгуулах шийдвэр гаргаж байна. Ингээд бас Байнгын хорооны гишүүдтэйгээ Энхбаяр гишүүн саналыг нь авч байгаад хэн, хэн оролцуулах уу гээд тогтоолын төслөө албажуулаарай гэдгийг чиглэл болох гэж байна. Одоо нэг асуудал байгаа. Монгол Францын мөн.

Дөрөв.Монгол Улсын Засгийн газар болон Бүгд Найрамдах Франц Улсын Засгийн газар хоорондын санхүүгийн хэлэлцээрийг соёрхон батлах тухай хуулийн төсөл хэлэлцэгдэхээр дараалалд орж ирсэн байгаа. 
Ингээд одоо өргөн барих ажиллагаа явуулж одоо Байнгын хорооны өнөөдрийн хуралдаанаар бас хэлэлцүүлэх чиглэлийг авсан учраас хүлээгээд сууж байгаа Байнгын хорооны гишүүддээ бас талархал илэрхийлье. Яг одоо энэ мөчид Улсын Их Хурлын Даргаас Байнгын хороо руу тэгээд чиглэл өгөөд ирүүлж байгаа юм байна. Ажлын хэсгээ оруулаарай дараагийн асуудалдаа оръё.

Монгол Улсын Засгийн Газар болон Бүгд Найрамдах Франц Улсын Засгийн газар хоорондын санхүүгийн хэлэлцээрийг соёрхон батлах тухай хуулийн төсөл соёрхон батлах. Ажлын хэсэг Сангийн дэд сайд Булгантуяа, Хөгжлийн санхүүжилтийн газрын дарга Батхүү, Хөгжлийн санхүүжилтийн газрын мэргэжилтэн Мөнхдэлгэр, Нийслэлийн Засаг даргын Тамгын газраас Засаг даргын Хөгжлийн бодлогын асуудал хариуцсан нэгдүгээр орлогч Батбаясгалан, Засаг даргын Зам тээврийн асуудал хариуцсан төслүүдийн удирдагч Отгонсүх, Засаг даргын тамгын газрын төсөл хөтөлбөрийн хяналт зохицуулалтын хэлтсийн дарга Пүрэвжав.

Хуулийн төслийн талаарх танилцуулгыг Засгийн газрын гишүүн Улсын Их Хурлын гишүүн Цогтбаатар сайд хийнэ. Цогтбаатар сайд микрофон өгье. Ажлын хэсгийг оруулаарай. Нийслэлийн Засаг даргын тамгын газрын ажлын хэсгийг оруулаарай.

Д.Цогтбаатар: Байнгын хорооны дарга, гишүүдээ 
Нийслэлийн нийтийн тээвэрт дүүжин замын тээврийг нэвтрүүлэх төслийг бүгд Найрамдах Франц Улсын жар аравны долоон сая еврогийн зээлийн хүрээнд хэрэгжүүлэхээр Францын талтай тохиролцоод байна. Төслийн хүрээнд дараах хоёр чиглэлээр дүүжин замыг шугам барьж ашиглалтад оруулна. Үүнд 1.Баянхошуу-Ханын материал, гурав, дөрөвдүгээр хорооллын эцэс чиглэлээр дөрөв аравны есөн километр урттай шугам. 

2.Долоон буудал, Дарь-Эх, сансрын тойруу чиглэлээр тав аравны дөрвөн километр урттай шугам. Бүгд Найрамдах Франц Улсын Засгийн газрын зээлийн нөхцөл нь зээлийн хүү жилийн 0,0076 хувь, зээлийн эргэн төлөлтийн хугацаа дөчин жил, зээлийн үндсэн төлбөрөөс чөлөөлөгдөх хугацаа арван хоёр жил, хөнгөлөлтийн түвшин 69,9 хувь  байх юм. Төслийн санхүүгийн хэлэлцээрийг хоёр мянга хорин оны тавдугаар сарын арван хоёрны өдөр байгуулсан бөгөөд уг хэлэлцээр нь Монгол Улсын гэрээний тухай хуулийн наймдугаар зүйлийн наймын нэгийн хоёрт заасны дагуу Улсын Их Хурлаар заавал соёрхон батлуулах шаардлагатай тул асуудлыг хэлэлцэж шийдвэрлэж өгнө үү. Анхаарал тавьсанд баярлалаа.

Т.Аюурсайхан: Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгье. Алга байна. Үг хэлэх гишүүд байвал нэрээ өгье. Алга байна. Одоо санал хураалт явуулна. Монгол Улсын Засгийн газар болон Бүгд Найрамдах Франц Улсын Засгийн газар хоорондын Санхүүгийн хэлэлцээрийг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. Санал хураалт. Санал хураалтад арван гишүүн оролцож долоон гишүүн дэмжиж далан хувийн санал дэмжигдлээ. Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэхээр Хишгээгийн Нямбаатар гишүүнээ томилж байна. 

Аюулгүй байдал, гадаад бодлогын байнгын хорооны хуралдаанаар хэлэлцүүлэх асуудал дууссан тул энэ өдрийн хуралдаан өндөрлөснийг мэдэгдье. Гишүүддээ их баярлалаа.
Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

